2 TIMOTEO

Kining ikaduhang sulat alang ni Timoteo gisulat ni Pablo sa prisohan sa Roma. Sulat-panamilit ni sa panahon nga gibati si Pablo sa tumang kamingaw ug ang paghunahuna nga gipasagdan siya sa mga magtotoo. Nalantaw niyang daan nga hapit na siya silotan sa kamatayon, mao nga misangpit siya ni Timoteo.

Ining higayona, gitugyan ni Pablo ang tibuok pagsalig sa Ginoo; ug pinaagi sa hunahuna misulay siya pagpadalag mensahe kang Timoteo.

1 1 Gikan ni Pablo, Apostol ni Cristo Jesus tungod sa kabubut-on sa Diyos, tungod sa iyang saad sa kinabuhi nga walay kataposan diha ni Cristo Jesus, 2 kang Timoteo, ang minahal kong anak. Ang grasya, ang kaluoy ug kalinaw manaa nimo gikan sa Diyos Amahan ug ni Cristo Jesus nga atong Ginoo. 

Ang espiritu sa kaulaw

• 3 Nagpasalamat ko sa Diyos nga akong gialagaran sa limpyong konsensya sama sa gihimo sa akong katigulangan, sa kanunay nag-ampo ko alang nimo adlaw ug gabii. 4 Akong nahinumdoman ang imong mga luha ug nangandoy ko sa pagpakigkita nimo aron mapuno ko sa kalipay. 5 Gihinumdoman ko ang bug-os mong pagtoo nga sama sa pagtoo sa imong apohan, si Lois, ug ni Eunice, imong inahan. Siguro ko nga imo ning nasunod. 

6 Busa, gipahinumdoman tikaw pagpadilaab sa gasa nga imong nadawat sa Diyos pinaagi sa pagtapion ko sa akong kamot. 7 Dili Espiritu nga maulawon ang gihatag kanato sa Diyos kondili, gahom sa gugma ug pagpugong sa kaugalingon. 8 Busa, ayawg ikaulaw ang pagsaksi sa atong Ginoo ug ang pagsud-ong nako nga gibilanggo tungod niya. 9 Nagluwas siya ug nagtawag nato; ang tawag nga gikan sa iyang kabalaan. Wala ni ipasikad sa katakos sa atong binuhatan kondili, sa iyang kabubut-on ug sa kaugalingong paningkamot. Kining tawaga gihatag kanato gikan pa sa sinugdan sa panahon diha ni Jesus, 10 ug gipadayag karon diha sa mahimayaong pagpakita ni Cristo Jesus, atong Ginoo. Nagbuntog siya sa kamatayon ug nagdala sa kinabuhing walay kataposan pinaagi sa Ebanghelyo. 11 Namagwawali ko, apostol ug magtutudlo sa maong mensahe. 

12 Kini ang hinungdan sa akong pag-antos. Apan wala ko maulaw, kay nahibalo kog kinsay angayng saligan. Makapaniguro ko nga ampingan niya ang gitugyan ko kaniya hangtod anang adlawa. 

13 Himoang panig-ingnan sa kristohanong pagtoo ug paghigugma ang mga pulong nga nabati mo nako. 14 Ampingi ang gibilin nga bililhong pagtulon-an tinabangan sa Espiritu Santo nga nagpuyo dinhi nato. 

15 Nasayod ka nga ang taga Asiria mibiya nako, apil si Figelo ug Hermogenes. 16 Panalanginan unta sa Ginoo ang panimalay ni Onesiforo nga kanunayng nagduaw nako. Wala niya ikaulaw ang akong kadena. 17 Sa pag-abot niya sa Roma gipangita ko niya ug nagkita mi. 18 Itugot unta sa Ginoo nga makakaplag siya sa kaluoy sa Ginoo anang maong adlaw. Nasayod kag giunsa ko niya pag-alagad sa Efeso.

Maayong sundalo ni Cristo

2 • 1 Busa, anak ko, lig-ona ang kau galingon sa grasya nga naa ni Cristo Jesus. 2 Isalig sa mga matinud-anon ang nadungog mo nako atubangan sa daghang saksi aron manudlo sila sa uban. 

3 Pag-ugmad nga daw maayong sundalo ni Cristo Jesus. 4 Ang sundalo dili manginabuhi sama sa ordinaryong mga tawo, kay buot siyang makapahimuot sa labawng opisyal. 5 Walay magdudula nga purongpurongan hangtod nga nakigtigi na siya sa kaatbang. 6 Ang mag-uuma magbudlay una mopahimulos sa mga bunga. 7 Hunahunaa pag-ayo ang akong gisulti nimo: Ang Ginoo mopasabot sa tanan. 

8 Hinumdomi si Cristo Jesus nga naggikan sa kaliwat ni David. Nabanhaw siya sumala sa atong Ebanghelyo. 9 Tungod ini nag-antos ug nagapos ko sama sa kriminal. Apan dili magapos ang pulong sa Diyos. 10 Giantos ko ang tanan tungod sa piniling katawhan. Sa ingon makab-ot nila ang kaluwasan ni Cristo Jesus ug makaambit sila sa walay kataposang himaya.

11 Tinuod kining pahayaga:

Kon mamatay ta uban niya mabuhi sab ta uban niya;

12 kon mag-antos ta tungod niya, maghari sab ta uban niya; kon ato siyang ilimod, ilimod sab ta niya.

13 Kon dili ta matinud-anon, magpabilin siyang matinud-anon, kay dili man siya makalimod sa kaugalingon. 

Hunongon ang mga Lantogi 

14 Pahinumdomi ang iyang katawhan ining mga butanga. Aghata sila atubangan sa Diyos sa paghunong sa panaglalis. Wala niy kapuslanan. Makalibog lang hinuon sa naminaw. 15 Paningkamoti nga malig-on ka nga sulugoon sa Diyos, trabahador nga walay daotang binuhatan, naggamit sa matuod nga pulong. 16 Likayi ang walay hinungdang panagsultisulti nga sukwahi sa pagtoo. Magdala ni sa labaw kadako nga kakulang sa pagtoo. 17 Mokatag ang maong balita sama sa ganggrena, labi na si Hemenio ug Fileto. 18 Mitipas na sila sa kamatuoran. Nagtoo sila nga naabot na ang pagkabanhaw. Sa ingon, nakabalisa sila sa pagtoo sa uban. 19 Apan nagbarog gihapon nga lig-on ang baroganan nga gipahimutang sa Diyos. Nasulat ini: nakaila ang Diyos sa iyaha, ug: patalikda sa kadaotan ang misangpit sa ngalan sa Ginoo. 

20 Dili lang mga sudlanan nga hinimo sa bulawan ug plata ang naa sa dakong balay kondili, ang hinimo pod sa kahoy ug sa yuta. Ang pipila gigahin alang sa opisyal nga kagamitan, ang uban sa ordinaryo lang. 21 Kon ang tawo makalimpyo sa kaugalingon sa butang nga akong giingon, mahamili siyang sudlanan, mapuslanon alang sa Ginoo, giandam alang sa balaang katuyoan. 

22 Likayi ang batan-ong kahilayan; pangitaa ang katarong, pagtoo, gugma ug kalinaw, uban sa magsangpit sa Ginoo sa lunsayng kasingkasing. 23 Likayi ang binuang ug way hinungdang panaglalis nga masangko sa way pagsinabtanay. 24 Dili palaaway ang nag-alagad sa Ginoo. Hinunoa, aghop sa tanan ug kaantigong maminaw. 25 Maayo siyang mobadlong sa kaatbang, tingalig basolon sila sa Diyos sa mga sala ug makaplagan nila ang kamatuoran. 26 Basig makalikay sila sa mga lit-ag sa yawa nga nagbihag nila sa kaugalingong kabubut-on. 

3 • 1 Angay kang mahibalo nga du nay panahon sa pag antos sa ulahing mga adlaw. 2 Ang mga tawo mahakog, hinapi, hambogero, ako-akohon, libakero, masupilon, gahig ulo, mapahitas-on; 3 tig-ag kasingkasing, mabudhion, walay disiplina sa kaugalingon, walay kaluoy, ug kaaway sa mga maayo; 4 limbongan, gahig ulo, mapahitas-on, gipalabi ang paglipay kay sa Ginoo. 5 Magpakaaron-ingnon sila nga balaanon, apan gisalikway ang may kalabotan ini. Palayo sa maong matang sa mga tawo. 

6 Sama nila ang nanulod sa kabalayan ug naglamat sa mga babayeng huyang, puno sa kasal-anan ug ulipon sa tanang kaulag. 7 Kanunay silang may makat-onan, apan wala sila makaabot sa kamatuoran. 8 Kining mga tawhana nga may hugawng hunahuna ug dili tinuod nga pagtoo magbatok sa kamatuoran sama ni Jannes ug Jambres nga misupak ni Moises. 9 Apan dili sila magmalampuson, kay ang ilang kabuang nahibaloan man sa tanan, sama sa gidangatan sa uban. 

10 Apan gisunod mo ang akong gipanudlo, ang pagkinabuhi, katuyoan, pagtoo, pailob, gugma, ug pag-antos. 11 Sayod ka sa panglutos ug pag-antos nga giagian ko sa Antioquia, Iconio ug Listra. Grabing panglutos ang akong giantos! Apan human sa tanan giluwas ko sa Ginoo. 12 Lutoson ang tanan nga buot magkinabuhi diha ni Cristo Jesus. 13 Sa laing bahin, nagkagrabi ang mga daotan, nanglimbong ug nalimbongan. 

14 Ug ikaw, pabilin sa imong nakat-onan ug sa gisalig kanimo. Nasayod ka kinsay nagtudlo nimo. 15 Gawas pa gyod, nahibalo ka na sa Kasulatan gikan pa sa imong pagkabata. Maghatag nig kaalam nga magdala nimo sa kaluwasan pinaagi sa pagtoo ni Cristo Jesus. 16 Gilamdagan sa Diyos ang tibuok kasulatan, mapuslanon alang sa pagtudlo, sa pagbadlong, sa pagtul-id ug sa pagkabalaan nga kristohanon. 17 Pinaagi sa Kasulatan ang tawo sa Diyos mahanas ug masangkap alang sa tanan nga maayong buhat. 

Iwali ang Pulong 

4 • 1 Atubangan sa Diyos ug ni Cristo Jesus, ang naghukom sa mga buhi ug patay, ug sa akong paglaom sa iyang pag-abot ug paghari, nag-aghat ko: 2 Iwali ang pulong sa tanang panahon sa pagtuki, pagsaway, pagbadlong o pagmaymay kanunay uban sa pailob ug sa maayong pagtulon-an. 3 Umaabot ang panahon nga ang mga tawo dili na maminaw sa tarong nga pagtulon-an; hinunoa, mangatol ang ilang dalunggan sa pagpaminaw sa kabag-ohan; mangitag daghang magtutudlo nga makatagbaw sa kaulag sumala sa ilang gusto. 4 Isalikway nila ang kamatuoran ug modangop sa mga tumotumo ug minamaomao. 5 Magmaampingon ka ug magmainantusong mohatag sa kaugalingon sa pagwali sa Ebanghelyo. Tumana ang imong ministeryo. 

6 Ug ako, moabot na ang panahon nga ihalad ug patyon ko. 7 Nakigbisog ko sa maayong pakigbisog, nahuman ko na ang lumba. Nagmakanunayon ko sa pagtoo. 8 Karon gihan-ay na ang purongpurong nga giganti kanako sa Ginoo, ang tarong nga maghuhukom, anang adlawa. Dili lang kanako kondili, sa naghidlaw sa mahimayaon niyang pag-abot. 

Kataposang pangumosta 

9 Paninguhaa dayon pag-ari. 10 Mibiya nako si Dimas tungod sa gugma ining kalibotana ug mipauli sa Tesalonika. Si Cresente miadto sa Galacia ug si Tito sa Dalmacia. 11 Si Lucas lang ang akong kauban. Dad-a si Marcos. Dako ang iyang ikatabang sa akong gimbuhaton. 12 Akong gisugo si Tikiko sa Efeso. 

13 Sa pag-ari nimo dad-a ang kupo nga gibilin ko sa Troas, sa balay ni Carpo. Dad-a sab ang mga libro, labi na ang hinimo sa pergamino. 14 Daghang kadaot ang nahimo kanako ni Alejandro, ang panday sa puthaw. Ang Ginoo ray magbalos. 15 Ayawg salig niya. Supak kaayo siya sa atong pagtulon-an. 

16 Sa una kong pagbisita walay mitabang nako. Gibiyaan ko sa tanan. Hinaot nga dili sila silotan sa Ginoo tungod ini. 17 Apan diha ang Ginoo sa akong kiliran. Hatagan ko niyag kabaskog aron hingpit kong isangyaw ang mensahe. Mabati ni sa tanang pagano. Busa, naluwas ko sa baba sa liyon. 18 Luwason ko sa Ginoo sa tanang kadaotan ug dad-on sa gingharian niya sa langit. Himayaon siya hangtod sa kahangtoran. Amen! 

19 Pangumostaha si Prisca, Aguila ug ang pamilya ni Onesiforo. 

20 Nagpabilin sa Corinto si Erasto. Sa pagbiya nako, may sakit si Trofino ug si Mileto. 

21 Paningkamoti pag-ari sa dili pa ang tingtugnaw. Nangumosta nimo si Eubulo, Prudente, Lino, Claudia ug ang tanang kaigsoonan. 22 Anaa unta sa inyong espiritu ang Ginoong JesuCristo. Manaa ninyong tanan ang iyang grasya.

• 1.3 Pagpadilaab...(b. 6). Basaha sab sa 1 Tim 4:14. Gisulayan ni Pablo paghatag ang kaugalingong gahom kang Timoteo ug gipahinumdoman ni sa mga saad ug gugma sa Diyos.

…ang gibilin…(b. 14). Ang bililhong butang... nga imong nadungog: basaha ang 1 Tim1:3. Ang pagtulon-an sa Ebanghelyo dili mausab, apan dili sab maampingan kon walay tabang gikan sa Espiritu Santo nga nagdugang sa kabililhon ini adlaw adlaw.

Nagluwas ug nagtawag siya nato: basaha sa Ef 2:8-10. 

Makapaniguro ko nga...(b. 12). Mao ni ang pasalig sa usa ka magtotoo. Ang matoohon dili madani sa mga saad nga kalibotanon, apan gigugol ang iyang kinabuhi sa mga buluhaton nga tago ug walay nasayod, ug milahutay nga morag makita niya ang dili makita (Heb 11:27).

• 2.1 Isalig...(b. 2). Sukad pa sa unang misyon, ang gibuhat ni Pablo mao ang pagtudlog mga pangulo sa mga katilingban nga gibiyaan (Buhat 14:13). Tan-awa sab sa Tito 1:6. Gipadayag dinhi nga kinahanglang ampingan nila ang tibuok pagtoo.

Dayon, gidapit ni Pablo si Timoteo sa pagtugyan sa tanan uban sa pasalig nga gantihan ra siya sa iyang paningkamot.

…lig-on ang...(b. 19). Ang mga saksi ni Cristo kinahanglang lig-on ug maisugon sama ni Cristo nga madaogon. Ang kaugalingong pagtoo makakabig sa uban. Likayan niya ang pag-usik sa daghang panahon ug ang pagliguyligoy. Ang kabtangan dili makatabang sa mas maayong pag-alagad sa Diyos, (1 Tim1:4) ingon man sa mga mining problema sa tinoohan nga walay kalabotan sa kinabuhi.

Ang sundalo…(b. 4). Dunay panahon nga buot si Pablo nga manginabuhi samtang nagwali siya (2 Cor 11:9; Tes 3:7), apan nahingawa siya karon adtong nag-usik sa panahon sa pagpanginabuhi, kay katungdanan man unta sa katilingban ang pagtabang nila.

Mibalik si Pablo sa kasinatian niya sa kalihokan isip apostol. Sa paglabay sa panahon gisulayan ang mga nakabig nga kristyanos; dunay uban nga milambo, samtang ang uban nasalaag. Ang apostol dili angayng matingala; ang pagkasalaag sa uban ug ang salawayon nilang nabuhat dili makatay-og …nagbarog gihapon nga lig-on ang baroganan nga gipahimutang sa Diyos (2:19) ug dili makabungkag sa Simbahan.

• 3.1 …dunay panahon...(b. 1). Sinugdan ni sa panahon sa pagbalik ni Cristo. Ang daotang makita diha mismo sa simbahan dili nato ikatingala.

Maghatag nig kaalam… (b. 15). Ang pagpamalandong sa Kasulatan makatabag dako sa pagtubo sa atong pagtoo.(15:12) Dayag na lang nga ang gipasabot dinhi ni Pablo mao ang Daang Kasabotan, kay mao ra ni ang Biblia adtong panahona. Ang mensahe sa Daang Kasabotan mabuhi ug magpahayag sa diyosnong mensahe alang nato karon dihang lamdagan ni sa Espiritu Santo (2 Ped 1:20). Ang lyabe sa Kasulatan mao ang pagsaksi nga gipakita sa mga apostol kang Jesus ug ato ning nadawat pinaagi sa Simbahan: ang gitudlo ko kanimo ug hugot mong gitoohan (v.14).

Gilamdagan...(b. 16). Mao nga kinahanglan tang subayon ang mensahe sa Diyos diha sa Kasulatan alang sa katawhan ug dili maghimog kinaugalingong mga pangagpas. Ang maong Espiritu nga naggiya sa Simbahan mao sab ang nagdasig sa mga tagsulat sa Biblia.

Ilang giingon nga nahitabo na ang pagkabanhaw (2:18). Ang mga Griego naglisod pagdawat sa pagkabanhaw. Kining mga tawhana mao ang nag-ingon nga ang espirituhanon “nga pagkabanhaw nakab-ot pinaagi sa bunyag ug wala nay laing pagkabanhaw nga laoman human sa kamatayon.”

• 4.1 Iwali ang...(b. 2). Kataposan ning tambag ni Pablo. Kini ang angayng hatagan og dakong gibug-aton sa simbahan ug sa mga pangulo sa simbahan.

Nasayod si Pablo nga dili na siya makagawas ug silotan siya sa kamatayon. Iya na lang gitahan ang iyang pag-antos sama ni Jesus.

Makita nato nga gitandi ni Pablo ang iyang kaugalingon sa usa ka sundalo ug magdudula ug mao ni ang iyang gusto. Niadtong panahona ang mga magdudula nga mananaog makadawat og purongpurong sa mga dahong lawrel, simbolo sa kawalay kamatayon. 

